
No curso 1999-2000 iniciouse en Galicia, no marco do Plan de Potenciación das Linguas Es-
tranxeiras, e co nome de Seccións Bilingües, un proxecto experimental para impartir unha mate-
ria do ámbito non lingüístico noutro idioma (inglés ou francés). O proxecto foi mudando de nome 
co paso dos anos ata chegar a converterse, ampliado, na actual Rede de Centros Plurilingües. 

A diferenza do Programa de Seccións Bilingües, aínda vixente en moitos centros de Galicia, os 
Centros Plurilingües implican que a materia en Inglés pasa a ser obrigatoria para todo o alumna-
do dese curso, o cal incrementa a difi cultade da docencia, pois non todos os alumnos posúen o 
dominio mínimo da lingua inglesa que se precisa para a correcta comprensión das explicacións 
orais. 

Aínda que unha materia como a Física e Química en 3º de ESO non require dun libro de texto 
para o desenvolvemento do seu currículo, si que serviría como ferramenta de axuda para que o 
alumnado dispuxese dun documento ao que acudir para completar as explicacións do profesora-
do ou para repasar os contidos tratados na clase. Esta axuda sería moito mais necesaria no caso 
dunha materia que non se imparta no idioma de uso cotiá, e mais aínda para aqueles alumnos ou 
alumnas que presenten difi cultades de aprendizaxe nesa lingua estranxeira.

Pasados 14 anos dende o inicio da aventura, e desafortunadamente para o profesorado e alum-
nado que a vive, non é posible conseguir, en todo o estado, libros de texto da materia de Física 
e Química de 3º da ESO en Inglés. Isto pode deberse a baixa cota de alumnado cursando esta 
materia en Inglés, que leva ao desinterese económico das editoriais; pero o certo é que o profe-
sorado ten que “trampear” a base de recursos de moi diferente índole (libros adaptados, páxinas 
web, apuntes propios ou alleos…).

A necesidade de atopar un material común co que impartir a materia ós catro cursos que tiñamos 
encomendados no noso centro, e que nos permitira traballar de xeito coordinado nos contidos e 
no tempo, unida a ausencia dun libro de texto en inglés (de editoriais británicas ou americanas) 
que se adaptase ao noso currículo foi o que nos levou a elaborar este libro de texto de Física e 
Química, en inglés, para 3º de ESO.

O libro está estruturado en 6 unidades: “The Scientifi c Work”, “The States of Matter”, “Classi-
fying Matter”, “Atomic Structure”, “Elements and Compounds” e “Chemical Reactions”. Estas 

unidades pretenden cubrir os bloques de contidos do currículo de 3º da ESO, agás o Bloque III 
(Electricidade e Enerxía) que estimamos non contemplar xa que, por unha parte trátase de conti-
dos que desenvolven con suficiente rigor na materia de Tecnoloxía e por outra parte, a extensión 
e densidade dos temas de química, tratados en Inglés, fan inviable o seu tratamento durante un 
curso de só dúas horas semanais.

Para a elaboración dos temas e das actividades que aparecen ao final de cada tema botamos man 
de materiais orixinais en inglés e, como non, de Internet. O texto foi revisado e correxido gra-
maticalmente polo lingüista norteamericano Aaron Friedman, destinado o curso pasado no noso 
instituto como auxiliar de conversa. A nosa intención foi a de ofrecer un documento rigoroso 
no tratamento dos distintos temas, evitando unha excesiva complexidade de vocabulario. Tamén 
intentamos que o alumnado puidera coñecer a evolución histórica dos diferentes descubrimentos 
científicos, coa intención de facerlles ver que a Ciencia está sempre en continuo avance. Ade-
mais, ao final de cada tema inclúense enlaces a diferentes páxinas web para consultar ou ampliar 
os contidos do tema.

A nosa intención á hora de presentarvos este libro e a de ofrecervos unha axuda máis, para os que 
esteades impartindo a Física e Química en Inglés, agardando que poida servos útil e a espera de 
que nos acheguedes as vosas suxestións ou correccións que permitan mellorar o texto.




